Si

tuti i giori

Padre Ezechiele Ramin.

El Nadale da senpre el xe na festa che
ne fa pensare a la pase, na ocasion par
métare da parte invidie e rancori par
godarse qualche di de boni propositi.
Anca quelo che se se augura a Nadale
xe che ogni di sia come questo: che
ogni omo su sta tera viva co bonta, co
lealta e rispeto ne i so confronti e verso
i altri, volendo par tuti giustissia, bene-
volenza e conprension. A xe proprio
par questo che in ocasion de ste feste a
vojo ricordare do persone, do preti pa-
dovani, che i ga sacrifica la so vita in
Brasile, proprio parché i se gheva inpe-
gna che fusse par tuti Nadale ogni gior-
no: padre Ezechiele Ramin e don Rug-
gero Ruvoletto, che i xe stai ricorda
qualche mese fa ne la nostra Diocesi.

Padre Ezechiele (Lele pa i amissi) el
jera un prete Conbonian, nato a Pado-
va ne la parochia de San Giuseppe e, fa-
tose prete, el xe 'nda in Brasile dove a
soli 32 ani el xe sta copa da de i sicari de
un latifondista de San Paolo. El se jera
senpre inpegna, conbatendo chi 'nda-
va contro la giustissia e la lege; anca
qua in Italia prima de partire par el Bra-
sile el gheva organisa na marcia contro
la camora. C6 I'e sta in Brasile, a Cacoal,
nel stato de Rondonia in meso a la fo-
resta de '’Amassonia, el fonda el movi-
mento de i "Senza Terra” e el difende i
Indios Surui contro chi, in nome del
progresso e de la civilta, ghe ga porta
via le tere che ghe dava da vivare a lori.

Par pi volte el vien minacia de mor-
te da chei riconi sensa scrupoli, tan-
to che dopo ‘ver predica in cesa
contro de lori, in testa a na smana
de fameje e juta da de i sindacalisti,
el ga ocupa na fazenda e, parché no
sucedesse un sterminio de sta zen-
te, el li convinseva a no usare le ar-
mi e la violensa par avere giustissia,
ma tratare in bona armonia. Pero,
tornando verso casa, de i kiler,
pagai da i potenti del posto, i lo ga
massa co na strejada de fusiade. |
indigeni Suri, parché el so corpo no
'l vignesse porta via da i so assassi-
ni e magna da le bestie de la fore-
sta, i lo ga tendlo par na note e na
giornada intiera, pregando, fin che
no xe riva i preti a torselo.

Sto ano, el 24 de lujo xe sta ri-
corda i 25 ani da la so morte e anca
el Comune de Padova ga vossuo ri-
cordarlo co na mostra de disegni
che p. Ezechiele gheva fato par pas-
sion: disegni de séne ispira al Vangelo e
tra i so indios de I’Amassonia. E par ulti-
mo, senpre el Comune, el ga inaugura
un asilo, intitolandolo al so nome.

Par sto aniversario, don Fernando Fi-
scon, paroco de la parochia de San Giu-
seppe, el ga organisa un viajo, pelegri-
najo, in Brasile dove co na trentena fra
parochiani e preti de la Diocesi i xe
‘ndai a ricordare sto martire proprio la
dove che 'l xe sta copa e in chel giorno
i ga volesto ricordarlo co la stessa zente
che lu, par la giustissia e par la frater-
nita el ga regala la so vita come Cristo
su la Crose par tuta I'umanita.

El secondo martire moderno, don
Ruggero Ruvoletto, el xe sta ricorda in-
vense el 19 setenbre ne la cesa de la
“Casa della Divina Provvidenza” co na
gran cerimonia, a la presensa de i qua-
tro Vescovi che i lo gheva vudo come
prete ne le so diocesi brasiliane.

Don Ruggero, el nasse a Galta de Vi-
gonovo nel 1957, consacra prete ne
I'82 dal Vescovo Franceschi el ghe fa da
segretario fin a la so morte. Don Rug-
gero, qua a Padova, el se ocupa par
gualche ano ne la Pastorale del Lavoro
diventando dopo Direttore del Centro
Missionario Diocesano par oto ani. Nel
2003 el vien manda missionario in Bra-
sile dove el deventa paroco su na co-
munita a Mangaritiba, vissin a Rio. Do-
po qualche ano el se rende disponibile
par na presenza missionaria a Manaus,

Luigi Frosi

su na parochia particolarmente perico-
losa e, proprio la, el 19 setenbre de I'a-
no passa (2009), el vien copa ne la so
camara da un tosato, par pochi schei
che 'l gheva nel comodin. | lo trova la
matina drio, insenocia, taca al so leto,
copa da na rivoltela su la nuca e, la so
camara, la xe deventa un posto sacro
dove, la zente del posto, va a ricordarlo
e a pregare par la so intercession.

La Diocesi de Padova, lo ga ricorda a
un ano dal so sacrificio, stanpando un [i-
breto, alega a la Difesa del Popolo, el
giornale diocesan, dove xe riporta de i
so scriti, riflession e |étere che lu gheva
scrito ai so amissi: lu stesso, se fa conos-
sare co le so parole e i so pensieri, da lé-
sare co devossion.

Sti do martiri “moderni” se ga inpe-
gna sacrificandose fin a morire pa i ulti-
mi, lotando par la Giustissia co la "G”
granda, convinti che ogni di fusse Na-
dale; do preti che ga credlio e conbatuo
par un Mondo Novo, dove I'amore, la
conprension, I'atension par chi no ga
gnente e voria éssare riconossui come
omeni anca lori.

Qualcuno scriveva che “La poverta é
una violazione dei diritti umani”: eco
parcossa che a Nadale semo ciamai a
pensarghe sora, proprio quando nialtri
se preocupemo tanto, pensando a cos-
sa regalarghe ai nostri fioi o nevodeti...

Don Ruggero Ruvoletto.

